
અનુસંધાન... પાના પહેલાનું

US-ઇરાન...
આપી હતી કે ઈરાનને વાટાઘાટો 

અટકાવવાની કિંમત ચુકવવી પડશે.
અમેરિકી સેન્ટ્રલ કમાન્ડના જણાવ્યા 

અનુસાર, અમેરિકન હવાઈદળ અને 
નૌકાદળના લડાકુ વિમાનો દ્વારા ઈરાનની 
હવાઈ સંરક્ષણ વ્યવસ્થા, ગ્રાઉન્ડ કંટ્રોલ 
સ્ટેશનો અને સર્વેલન્સ રડાર કેન્દ્રોને 
નિશાન બનાવવામાં આવ્યા હતા. ઈરાને 
બંદર અબ્બાસ અને કેશ્મ ટાપુ નજીક 
હુમલાની પુષ્ટિ કરી છે, જોકે નુકસાન 
અંગે વિગતો જાહેર કરવામાં આવી નથી.

આ દરમિયાન યમન નજીક 
એડનના અખાતમાં એક માલવાહક 
જહાજ પર નાની બોટમાં આવેલા 
સશસ્ત્ર હુમલાખોરોએ હુમલો કરવાનો 
પ્રયાસ કર્યો હતો, પરંતુ જહાજના 
સુરક્ષાકર્મીઓએ હુમલો નિષ્ફળ બનાવ્યો 
હતો. બીજી તરફ, ઈરાન સમર્થિત હુથી 
બળવાખોરોએ ઇઝરાયલ સાથે સંકળાયેલા 
જહાજો પર ફરી હુમલા કરવાની ચેતવણી 
આપી છે.

તાજેતરના સંઘર્ષની શરૂઆત 28 
ફેબ્રુઆરીએ અમેરિકા અને ઇઝરાયલ 
દ્વારા ઈરાન સામે શરૂ કરાયેલા હુમલાઓ 
બાદ થઈ હતી. ત્યારથી વૈશ્વિક અર્થતંત્ર 
પર તેની અસર જોવા મળી રહી છે. 
બ્રેન્ટ ક્રૂડ ઓઈલની કિંમત 91 ડોલર પ્રતિ 
બેરલથી વધુ પહોંચી ગઈ છે, જે યુદ્ધ શરૂ 
થયા પછી 25 ટકાથી વધુ વધારો દર્શાવે 
છે. અમેરિકન અધિકારીઓના જણાવ્યા 
મુજબ હોર્મુઝની ખાડી નજીક અમેરિકન 
AH-64 અપાચે હેલિકોપ્ટર એક ઈરાની 
ડ્રોન સાથે અથડાયા બાદ દુર્ઘટનાગ્રસ્ત થયું 
હતું. જોકે અથડામણ ઇરાદાપૂર્વક હતી કે 
નહીં તેની તપાસ ચાલુ છે. અમેરિકન 
પ્રમુખ ડોનાલ્ડ ટ્રમ્પે હેલિકોપ્ટરના બંને ક્રૂ 
સભ્યો સુરક્ષિત હોવાનું જણાવ્યું છે, પરંતુ 
સાથે જ ઈરાન સામે કડક વલણ યથાવત્ 
રાખવાના સંકેત આપ્યા છે. 

બીજી બાજુ દક્ષિણ લેબનોનમાં 
ઇઝરાયલના હવાઈ હુમલામાં ઓછામાં 
ઓછા 6 લોકોનાં મોત થયાં હોવાનું 
લેબનોનની સરકારી સમાચાર એજન્સીએ 
જણાવ્યું છે. ઉપરાંત સિદોન શહેરમાં કાર 
પર થયેલા ડ્રોન હુમલામાં વધુ 2 લોકો 
માર્યા ગયા હતા.

સમાધાન માટેના 
પ્રયાસો હજુ ચાલુ

યુદ્ધવિરામ અને સમાધાન 
માટેના પ્રયાસો હજુ પણ ચાલુ છે. 
અમેરિકા સાથે ચર્ચા બાદ કતારનું 
એક પ્રતિનિધિમંડળ બુધવારે 
તેહરાન પહોંચ્યું હતું, જ્યાં સંઘર્ષ 
સમાપ્ત કરવા અંગે મહત્વપૂર્ણ 
ચર્ચાઓ થવાની છે.


